
Ezker magalaren egoera ez dutela ikertu salatu du Koordinakundeak 

Izandako lurrikaren eta zaraten ondotik, «usain handia» sumatu dute orain urtegiaren inguruan 

Edurne elizondo - IRUÑEA Espainiako Gobernuak ez du Itoizko urtegian gertatzen ari denari buruzko ikerketarik egin. Erakunde horretako Ingurumen Ministerioak ez ditu lurrikarak ikertu; ezta Ebroko Ur Konfederazioak ere; ez dituzte ikertu, halaber, azken boladan Itoizko urtegiaren inguruan entzun diren zaratak; Antonio Casas eta Joaquin Garcia Sansegundok lurrikarei eta urtegia dagoen eremuaren ezaugarri geologikoei buruz egindako txostenak ere ez dituzte aztertu. Horixe ezagutarazi du Itoizko Koordinakundeak jendaurrean. 

Ingurumen Ministerioan eta Ebroko Ur Konfederazioan lurrikaren eta zaraten inguruko txosten propiorik ez dagoela Espainiako Ur Zuzendaritza Nagusiko buru Jaime Palopek helarazitako agirien bidez jakin dute Itoizko Koordinakundeko abokatu Jose Luis eta Maria Jose Beaumontek. Martxoan koordinakundeko eta Ingurumen Ministerioko kideek egindako bileraren harira, Itoizko urtegiari buruz eskatutako informazioa jasotzen hasi dira koordinakundean.Informazioa eskutan, Itoizko Koordinakundeak larritzat jo du agiriek islatzen duten egoera. Are larriago, orain arte izandako lurrikarei eta zaratei berriki urtegiaren inguruan sumatu duten usain handia gehitu behar zaiela kontuan hartuta. Urtegiko langileek «jatorri ezezaguna duen usaina» sumatu omen dute, Jose Luis Beaumontek azaldu duenez. 

Ebroko Ur Konfederazioko buruaren agerraldia Mahai gainean dauden datu berrien harira, Ebroko Ur Konfederazioko lehendakari Jose Luis Alonsok datorren astean eginen duen agerraldiaren interesak gora egin du Itoizko Koordinakundearentzat. Ekainaren 1ean agertuko da Alonso Espainiako Kongresuko Ingurumen Batzordearen aurrean Itoizko urtegiari buruz azalpenak ematera. Kongresuko Talde Sozialistak eskatu du agerraldia. 

Lurrikarak eta zaratak izanen ditu hizpide Alonsok, ziurrenik, batzordeko kideen aurrean. Nafarroako Gobernuko arduradunekin batera Iruñean joan den martxoan egindako agerraldian ukatu egin zuen Itoitzen zaratarik gertatu denik. Urtegiaren kontrakoek besterik ez zituztela entzuten erran zuen, eta, ondorioz, existitzen ez zena ezin zela ikertu. Alonsok orain arte agertu ez duen kezka, hala ere, Palopek agertu du, Beaumontek erran duenez. Zaraten inguruan koordinakundeak duen informazioa eskatu du Espainiako Ingurumen Ministerioko Ur zuzendariak.Martxoko ekitaldi hartan, zaratak existitzen zirela ukatzeaz gain, ezker magalaren mugimendua islatzen zuten grafikoak inklinometroen hutsen ondorio izan zitezkeela erran zuen Alonsok; baina aparailuek gaizki funtzionatzen ote duten jakiteko ikerketarik ez du eskatu, Itoizko Koordinakundeak salatu duenez.Halaber, ezagutarazi du urtegiaren inguruan dauden sismografoek jasotzen duten informazioa ez duela Ebroko Ur Konfederazioak kudeatzen. Lurrikarak, hain zuzen ere, ez dira amaitu Itoizko urtegiaren inguruan. Iazko irailean hasi zirenetik, etengabeak izan dira lur mugimenduak Nafarroako txoko horretan. Hil honetan bertan, sei lurrikara izan dira, Espainiako Geografia Institutuak eta Frantziako sareak jaso dutenez.Zaratak, halaber, ez dira eten. Apirila bitarte «trumoien moduko» hamabost hots entzun ziren Agoitzen eta inguruan, Itoizko Koordinakundearen arabera. Geroztik, beste zazpi aldiz entzun dira zarata handiak urtegitik gertu. «Zaratak ez dituzte inguruko harrobiek eragiten», erran du Beaumontek.Lurrikarak, zaratak, eta orain usaina. Koordinakundeak azpimarratu du usain horren inguruko informazioa urtegiko arduradunek egunero egin beharreko txostenetan jasota dagoela, baina «orain arte ezkutuan gorde» dela.Txosten horien arabera, iaz hasi ziren usain handia sumatzen, batez ere ezker magalaren inguruan. Urtegiko arduradunek ez omen dakite nondik datorren. Koordinakundeak gogora ekarri du Italian, Vajont herrian, gauza bera gertatu zela han zegoen urtegiaren ezker magala behera erori aurretik. Halaber, lurrikarak eta zaratak izan ziren. 

ELKARRETARATZEA 

18:00etan hasiko da manifestazioa bihar 

Itoizko Koordinakundeak manifestazioa eginen du bihar Iruñeko kaleetan. Arratsaldeko 18:00etan abiatuko da, autobus geltokitik, Betirako gelditu, segurtasunaren alde lelopean. 

Hainbat taldek bat egin dute Itoizko Koordinakundearen deialdiarekin, tartean, Ekologistak Martxan taldeak, Itoizko urtegiak kalte egindako herritarren batzordeak, ELA, LAB eta EHNE sindikatuek eta Itoitzekin Elkartasuna taldeak.Azken talde horrek, hain zuzen ere, elkarretaratzea antolatu du biharko ere, Iruñeko espetxean preso dagoen Ibai Ederra taldekidearen alde. 12:00etan izanen da, kartzelaren parean.Lurrikaren eta zaraten inguruko kezka agertu dute solidarioek, eta urtegia husteko eskatu dute. Itoizko urtegiak kalte egindako herritarrek bat egin dute solidarioek biharko antolatu duten elkarretaratzearekin. 



